
Гайсə Мəсихнең тууы

1 Ул көннəрдə Август кайсар тарафыннан бөтен Рим
империясендəге бар кешелəрне исемлеккə теркəргə дигəн боерык
бирелде. 2 Бу теркəү беренче тапкыр уздырылды. Ул вакытта Сурия
өлкəсе белəн Күрини идарə итə иде. 3 Язылу өчен һəркем үз нəселе
шəһəренə китте. 4 Йосыф та Гəлилəядəге Насара шəһəреннəн
Яһүдиягə, Давыт шəһəренə, Бəйтлехемгə китте, чөнки Йосыф Давыт
нəселеннəн иде. 5 Йосыф исемлеккə теркəлергə үзенə ярəшелгəн
Мəрьям белəн бергə барды. Мəрьям авырлы иде. 6 Алар
Бəйтлехемдə булганда Мəрьямнең бала табар вакыты җитте. 7
Мəрьям үзенең беренче Баласын - Ир Баланы тудырды. Ул Аны
билəде һəм утлыкка салды, чөнки аларга кунак йортында урын
булмады. 8 Ул тирəлəрдə шул төнне берничə көтүче кырда сарык
көтүе саклый иде. 9 Алар алдында Раббының бер фəрештəсе пəйда
булды, һəм алар булган урын Раббының даныннан балкып китте.
Көтүчелəр бик нык куркып калдылар. 10 Фəрештə исə аларга əйтте:
«Курыкмагыз! Мин сезгə куанычлы хəбəр — бөтен халык өчен зур
шатлык алып килдем: 11 бүген Давыт шəһəрендə сезнең өчен
Коткаручы туды. Ул — Мəсих, Раббы! 12 Менə сезгə билге: сез
Баланы табарсыз. Ул билəүгə билəнгəн булыр һəм утлыкта ятар». 13
Кинəт фəрештə янында күп санлы күк фəрештəлəре гаскəре
күренде, һəм алар: 14 «Күклəрдəге Аллаһыга дан! Аллаһы илтифат
күрсəткəн кешелəргə җирдə иминлек!» — дип Аллаһыны
данладылар. 15 Фəрештəлəр күккə күтəрелгəннəн соң, көтүчелəр
бер-берсенə: «Əйдəгез, Бəйтлехемгə барыйк, Раббы əйткəн анда
булган хəлне барып күрик», — диештелəр. 16 Алар ашыгып
Бəйтлехемгə килделəр һəм анда Мəрьям белəн Йосыфны һəм
утлыкта яткан Баланы таптылар. 17 Баланы күргəч, бу Бала хакында
үзлəренə хəбəр ителгəнне аларга сөйлəп бирделəр. 18 Көтүчелəр
сөйлəгəнне ишеткəн кешелəр барысы да хəйран калдылар. 19
Мəрьям исə боларның һəммəсен күңеленə салып куйды һəм шул
хакта уйлап йөрде. 20 Ишеткəн һəм күргəн барлык нəрсəлəр өчен



Аллаһыны данлап һəм мактап, көтүчелəр көтүлəре янына
кайттылар. Барысы да фəрештə əйткəнчə булды.


